
QUAI E TSCHAI GIEVGIA, ILS 11 DA SCHANER 2001 23

LQSeite 1blackcyanmagentayellow

«Onna Maria. Cronica d’in mazzament»
In film da la Televisiun Rumantscha

■ (anr/pap) Ina dunna mazza ses um
cun ina sigir en in’acla en la Val Sum-
vitg. Quai è capità ils 20 d’avust 1885.
La generaziun veglia da Rabius ha anc
tschertas regurdanzas da quel cas in-
solit, per ils giuvens è quai ina sort
istorgia ch’ins quinta (adascus) senza
propi savair sch’ella è vaira u betg.
Gieri Venzin da la Televisiun Ruman-
tscha TvR ha retschertgà quel delict fin
uss unic per il Grischun ed ha scuvrì ina
vita tragica d’ina dunna giuvna en in
mund dominà dals umens cun lur quai-
das e lunas. En ses film che porta il titel
«Onna Maria. Cronica d’in mazza-
ment» lascha Venzin vegnir a pled diver-
sas persunas da Rabius che han anc en-
conuschì l’Onna Maria. Dasperas cite-
scha el era ord ils protocols d’inquisi-
ziun ch’el ha chattà en l’archiv statal a
Cuira e lascha commentar persunas en-
conuschentas sco Armin Vincenz, procu-
ratur public, e Leo Tuor, autur, quel de-
lict.

Sfurzà ad ina vita familiara
Ord ils protocols resorta che Onna Ma-
ria – il num da famiglia na vegn mai
menziunà ord discreziun – ha gì sco
matta quasi creschida in uffant illegitim
cun in um ch’era bler pli vegl ch’ella.
Sch’ella ha propi vulì far l’amur cun
quel um là si en quell’acla nua els eran

sulets u sch’ella è vegnida sfurzada a l’act
sexual na quint’il protocol. Ella ha alura
maridà quel um e bap da ses emprim uf-
fant «senza la minima amur per el, mo
per ch’il bagliaffim da la glieud smettia»
sco ch’ella dat a protocol. Cur ch’ella è
vegnida messa en chasaforz a Cuira era
ella en speranza cun il segund uffant
ch’ella ha alura pers.

Fridas sco paun da mintgadi
Violenza corporala era ina part dal
mintgadi cunzunt da dunnas da quels
temps. Umens maltschecs ed ordinaris
pudevan tractar lur dunnas cun culps e
fridas – e quellas pigliavan quai sco lur
sort. Onna Maria di en il protocol: «Era
sche jau crajeva d’avair motiv per far en-
cunter haj jau chattà meglier per mai da
taschair.» En il cas da l’Onna Maria però
para l’um d’avair exagerà ed ha pajà cun
sia vita per in tractament memia brutal
da sia dunna. Ch’el saja adina puspè siglì
si sco in cot e ch’el saja stà ranver e ch’el
haja adina puspè fatg rinfatschas ad ella
pervi da l’uffant stat vinavant en il pro-
tocol.

Film fin
Il film da Gieri Venzin è in film fin che
prova da restar uschè neutral sco pussai-
vel. Cun maletgs quiets maina el tras
quell’istorgia tragica senza valetar. E

quai è era gartegià en moda persvadenta.
Unicamain la scena cun la sigir che vegn
sfratgada giu sin la tagliola è forsa in zic
memia ordinaria e d’ina simbolica dis-
cutabla. Tenor Peter Egloff, directur da la
TvR, èsi stà enorm difficil da far in film
ord in’istorgia ch’ins haja mo en scrit u
en la memoria. Maletgs na sajan nagins
avantmaun. La gronda sfida saja stà
d’ina vart da persvader la glieud da Ra-
bius da quintar lur regurdientschas da-
vant la camera. E da l’autra vart d’illu-
strar l’istorgia da l’Onna Maria cun ma-
letgs degns per in film. «Onna Maria è
però era in film dal taschair e dal ta-
schentar», commentescha Egloff la lavur
da Venzin.

Premiera a Rabius
Per l’emprima giada vegn «Onna Ma-
ria» mussà questa saira a Rabius en il
hotel Greina. Suenter la projecziun dal
film datti ina discussiun cun la scri-
benta Tresa Rüthers-Seeli, il pader Clau
Lombriser, il procuratur public Armin
Vincenz e l’autur Gieri Venzin. La dis-
cussiun vegn manada da Peter Egloff,
schef da la TvR. Ulteriuras emissiuns
èn prevesidas per dumengia, ils 14-01-
2001, a las 17.05 sin SF1, sonda, ils
20-01-2001, a las 12.00 sin SF1 e
dumengia, ils 21-01-2001, a las 9.15
sin TSI 1.

Emprender a vesair
La nova producziun da la Klibühni a Cuira

■ (anr/fa) Cun il toc «Molly Sweeney»
entschaiva la Klibühni proxim mardi a
Cuira la nova stagiun da teater. Sche
las finanzas permettan vul represchen-
tar la societad quest onn sis atgnas
producziuns. Uschè in grond success che
durant l’ onn 2000 nun ha gì la Klibühni
a Cuira anc mai: Passa 6000 aspectaturas
ed aspectaturs han visità ina u pliras da
quatter atgnas producziuns. En tut han
gì lieu var 100 represchentaziuns. Malgrà
quest grond interess per lur occurrenzas
ha da cumbatter la Klibühni cun pro-
blems finanzials. Sco che ha declerà Reto
Bernetta, l’administratur da la societad
da teater, als represchentants da la pressa
ha la Klibühni 90 000 francs debits:
«Cun agid da donaziuns dals commem-
bers, da differentas firmas e contribu-
ziuns dal chantun e sch’i va bain er da la
citad da Cuira sperain nus da pudair cu-
vernar quella fora.» Il nov toc «Molly
Sweeney» ch’els represchentan proxim

mardi, ils 16 da schaner gida forsa er in
zic a cuntanscher quella mira.

Operar u betg operar?
Dà l’impuls a l’autur irlandais Brian
Friel da s’occupar cun la tematica da la
tschorvadad ha en sasez il neurolog
american Oliver Sacks: El è medi ed au-
tur. Sco medi tracta el umans che han

subì donns da tscharvè. Sco autur de-
scriva el las realitads singularas da sias
paziaintas e paziaints. Ses cas concret
«See or not see» ha intimà a Friel da scri-
ver il toc teater «Molly Sweeney». Molly
S., ussa ina dunna creschida, è daven-
tada tschorva cun diesch mais. Ses bab
l’ha mussà gia da pitschna uschè bain a
gidar a sasez ch’ella na sa senta betg im-

pedida en ses mund da stgirezza. Qua
emprenda ella ad enconuscher a Frank
e’l marida suenter curt temp. Tras el 
fa’la la conuschientscha da dr. Rice,
medi spezialisà per egls. Ils dus umens la
persvadan da ristgar da far in’operaziun
per survegnir enavos la vesida. Ella ha
tema da quel pass, da vegnir stgatschada
or da «l’exil da la tschorvadad» e da stu-
vair emprender a vesair…  

«In zic melancolic»
Per quintar quest’istorgia ha tschernì
Brian Friel la furma narrativa: Las trais
figuras quintan ina suenter l’autra senza
entrar mai en il dialog direct. Las trais
versiuns gidan als aspectaturs da recon-
struir il passà ed ils siemis da mintga sin-
gul. «Els vegnan er intimads da reflectar
in zic areguard il vesair», ha ditg l’actur
Jaap Achterberg che gioga la rolla da
Frank. Serena Wey è Molly S. e dr. Rice
vegn giugà Klaus Henner Russius. Ense-

men cun  René Ander-Huber fa el er la
reschia. L’idea da giugar quest toc ha gì
Serena Wey. «Igl è in toc che dat da pen-
sar», ha manegià Russius, «forsa perfin
in zic melancolic.» Achterberg ha quintà
ch’el nun haja anc mai studegià uschè
intensivamain co ch’i fiss a viver senza la
vesida che durant las emprovas: «Quai
era enritgant e jau sper ch’ils aspectaturs
possian er far questa experientscha.» Er
sche las ultimas inscenaziuns da la
Klibühni eran tenor el plitost per rier nu
tema Achterberg che «Molly Sweeney»
na plascha betg a las aspectaturas ed als
aspectaturs. Ils 10 da favrer 2001 mus-
san els il toc er en Engiadina, en La
Vouta a Lavin.

Datas da gieu: 
Premiera mardi, ils 16 da schaner 2001 a las
20.30 en la Klibühni, Kirchgasse 14, Cuira. Pro-
ximas represchentaziuns ils 17, 19, 20, 25, 26 e
27 schaner. Ils 8 da favrer en l’«Atelierhaus» a
Sissach BL ed ils 10 favrer en La Vouta a Lavin. 

Jaap Achterberg 
e Klaus Henner 
Russius (da san.)
giogan las rollas
dals dus umens en 
il toc «Molly 
Sweeney».  ANR

Baselgia parochiala 
da Breil. LQ

